


የወጪ ንግድ ቀረጥ ማበረታቻ ሥርዓት ተጠቃሚዎች የምስክር ወረቀት አሰጣጥ
መመሪያ ቁጥር-- - -/2015ዓ/ም

የኢንዱስትሪ ሚኒስቴር በወጪ ንግድ ቀረጥ ማበረታቻ ሥርዓት አዋጅ ቁጥር-768/2004 አንቀጽ 9 ንዑስ አንቀጽ 1፣ አንቀጽ 11 ንዑስ አንቀጽ 2 ፣ አንቀጽ 15 ንዑስ አንቀጽ 2 እና አንቀጽ 17 ንዑስ አንቀጽ 2 በተሰጠው ሥልጣን መሠረት ይህንን መመሪያ አወጥቷል።   

ክፍል አንድ
ጠቅላላ

1. አጭር  ርዕስ
ይህ መመሪያ " የወጪ ንግድ ቀረጥ ማበረታቻ ሥርዓት ተጠቃሚዎች የምስክር ወረቀት አሰጣጥ መመሪያ ቁጥር-- - -/2015ዓ/ም " ተብሎ ሊጠቀስ ይችላል፡፡

2.  ትርጓሜ
   የቃሉ አገባብ ሌላ ትርጉም የሚያሰጠው ካልሆነ በስተቀር በዚህ መመሪያ፤
1) ” አዋጅ “ ማለት የወጪ ንግድ ቀረጥ ማበረታቻ ሥርዓት አዋጅ ቁጥር 768/2004 ማለት ነው፡፡
2)  “ ተጠቃሚዎች ” ማለት የወጪ ንግድ ቀረጥ ማበረታቻ ሥርዓት ተጠቃሚ እንዲሆኑ በአዋጁ የተጠቀሱ ሰዎች ናቸው፡፡
3) “ የምስክር ወረቀት ” ማለት በወጪ ንግድ ቀረጥ ማበረታቻ ሥርዓት ተጠቃሚ መሆን እንዲችል በሚኒስቴሩ የሚሰጥ የሰነድ ማስረጃ ነው፡፡
4) “ የምስክር ወረቀት ሰጪ አካል ” ማለት የማስፋፊያና የማበረታቻ ተግባራትን የሚያከናውን እና በዚህ መመሪያ መሠረት የምስክር ወረቀት የመስጠት ተግባራትን የሚያከናውን በሚኒስቴሩ ስር የተዋቀረ የሥራ ክፍል ነው፡፡
5) “ ሚኒስቴር “ ማለት የኢንዱስትሪ ሚኒስቴር ነው፡፡
6)  በዚህ መመሪያ ጥቅም ላይ የዋሉ ሌሎች ቃላትና ሀረጎች በአዋጁ የተሰጣቸውን
 ትርጓሜ ይይዛሉ፡፡
3. የተፈጻሚነት ወሰን
ይህ መመሪያ በአዋጁ እና በዚህ መመሪያ መሠረት በወጪ የንግድ ቀረጥ ማበረታቻ ሥርዓት ተጠቃሚ በሆነ ወይም በሚሆን ማንኛውም ሰው ላይ ተፈጻሚ ይሆናል፡፡

ክፍል ሁለት
የቫውቸር ሥርዓት የተጠቃሚነት የምስክር ወረቀት አሰጣጥ

4. የቫውቸር ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከት የሚችሉ ሰዎች፤
1) አምራች ላኪዎች፤
2) ቀጥተኛ ያልሆኑ አምራች ላኪዎች፤ እና
3) ጥሬ ዕቃ አቅራቢዎች
ብቻ ናቸው፡፡ 
 
5. የቫውቸር ሥርዓት የተጠቃሚነት የምስክር ወረቀት ለማግኘት መሟላት ያለባቸው ቅድመ ሁኔታዎች፤

1) በዚህ መመሪያ አንቀጽ 4  የተጠቀሱት ሰዎች  የቫውቸር ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከቻ ማቅረብ አለባቸው፣
2) በዚህ አንቀጽ ንዑስ አንቀጽ 1 መሠረት የሚቀርበው ማመልከቻ፤
ሀ) አመልካቹ አምራች ላኪ ከሆነ ከዚህ መመሪያ ጋር የተያያዘውን ቅጽ አንድ (ሀ)፤
ለ) አመልካቹ ቀጥተኛ ያልሆነ አምራች ላኪ ከሆነ ከዚህ መመሪያ ጋር የተያያዘውን ቅጽ አንድ (ለ)፤
ሐ) አመልካቹ ጥሬ ዕቃ አቅራቢ ከሆነ ከዚህ መመሪያ ጋር የተያያዘውን ቅጽ አንድ (ሐ)፣ 
   መ) ማንኛውም አመልካች ከዚህ መመሪያ ጋር የተያያዘውን ቅጽ አንድ "መ " ፣.
ረ) አመልካቹ በማመልከቻው የጠቀሰው ተረፈ ምርትን የተመለከተ ከሆነ፤
 መሠረት ሞልቶ በፊርማውና በድርጅቱ ማኅተም አረጋግጦ ማቅረብ ይኖርበታል፡፡ 


3) -ለበጀት ዓመቱ የታደሰ ኢንቨስትመንት ፈቃድ ወይም የንግድ ፈቃድ  እና
4) የድርጅቱ ሥራ አስኪያጅ ወይም ባለቤት ስድስት ወር ያላለፈው ሁለት ጉርድ    ፎቶግራፍ፣
ማቅረብ ይኖርበታል፡፡
6. በዱቤ ወይም በፍራንኮ ቫሉታ ጥሬ ዕቃን ወደ ሀገር ያስገባ አመልካች የቫውቸር ሥርዓት የተጠቃሚነት የምስክር ወቀረት ለማግኘት መሟላት ስላለበት ቅድመ ሁኔታዎች፣
ማንኛውም አምራች ላኪ ወይም ቀጥተኛ ያልሆኑ አምራች ላኪ ወይም ጥሬ ዕቃ አቅራቢ የቫውቸር ሥርዓት የተጠቃሚነት የምስክር ወቀረት ለማግኘት፣
ሀ) በዱቤ ወይም በፍራንኮ ቫሉታ ወደ ሀገር ባስገባው ጥሬ ዕቃ የተመረተውን ምርት በውጭ ሀገር ገዢ መኖሩን የሚያረጋግጥ ከገዢው የተላከ የግዢ ትዕዛዝ ወይም አመልካቹ ከገዢው ጋር ያደረገው የውል ስምምነት፣ ወይም 
ለ) አመልካቹ ጥሬ ዕቃው ከተባባሪ የውጭ ኩባንያ (affiliate foreign company) የተላከለት መሆኑን የሚገጽ 
  ማስረጃ ማቅረብ አለበት፡፡
ክፍል ሦስት
የቦንድድ ኤክስፖርት ፋብሪካ  ሥርዓት የተጠቃሚነት የምስክር ወረቀት አሰጣጥ

7. የቦንድድ ኤክስፖርት ፋብሪካ ሥርዓት የተጠቃሚነት የምስክር ወረቀት ለማግኘት ማመልከት የሚችሉ ሰዎች፤
የቦንድድ ኤክስፖርት ፋብሪካ ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከቻ ማቅረብ የሚችሉት፣ 
1) የቮውቸር ሥርዓት ተጠቃሚ ያልሆኑ፤ እና 
2) ምርታቸውን ሙሉ በሙሉ ለውጭ ገበያ የሚያቀርቡ
ብቻ ናቸው፡፡ 
 
8. የቦንድድ ኤክስፖርት ፋብሪካ ሥርዓት የተጠቃሚነት የምስክር ወረቀት ለማግኘት መሟላት ያለባቸው ቅድመ ሁኔታዎች፤

1) በዚህ መመሪያ አንቀጽ 7  የተጠቀሱት ሰዎች የቦንድድ ኤክስፖርት ፋብሪካ ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከቻ ማቅረብ አለባቸው፣
2) በዚህ አንቀጽ ንዑስ አንቀጽ 1 መሠረት የሚቀርበው ማመልከቻ፤ 
ሀ) ከዚህ መመሪያ ጋር የተያያዘውን ቅጽ ሁለት (ሀ)፤ እና
ለ) ከዚህ መመሪያ ጋር የተያያዘውን ቅጽ ሁለት (ለ)፤
   መሠረት ሞልቶ በፊርማውና በድርጅቱ ማኅተም አረጋግጦ ማቅረብ ይኖርበታል፡፡ 
3) አመልካቹ የቦንድድ ኤክስፖርት ፋብሪካ ሥርዓት ተጠቃሚ ለመሆን የሚያበቃው ፋብሪካ ያለው ስለመሆኑ ከኢትዮጵያ ጉምሩክ ኮሚሽን ለሚኒስቴሩ የተጻፈ የማረጋገጫ ደብዳቤ፣
4)  ለበጀት ዓመቱ የታደሰ ኢንቨስትመንት ፈቃድ ወይም የንግድ ፈቃድ እና
5) የድርጅቱ ሥራ አስኪያጅ ወይም ባለቤት ስድስት ወር ያላለፈው ሁለት ጉርድ    ፎቶግራፍ፣
ማቅረብ ይኖርበታል፡፡

ክፍል አምስት
የቦንድድ ኤክስፖርት የማምረቻ መጋዘን ሥዓት የተጠቃሚነት የምስክር ወረቀት ስለማግኘት


9. የቦንድድ ኤክስፖርት የማምረቻ መጋዘን ሥርዓት የተጠቃሚነት የምስክር ወረቀት ለማግኘት ማመልከት የሚችሉ ሰዎች፤
የቦንድድ ኤክስፖርት የማምረቻ መጋዘን ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከቻ ማቅረብ የሚችሉት፣ 
1) የቮውቸር ሥርዓት ተጠቃሚ ያልሆኑ፤ እና
2) ሙሉ በሙሉ ለውጭ ገበያ ለሚቀርብ ምርት ከቀረጥ ነጻ ጥሬ ዕቃዎችን የሚያስገቡ፣ እና
3) ምርታቸውን ሙሉ በሙሉ ለውጭ ገበያ የሚያቀርቡ
ብቻ ናቸው፡፡ 
 
10.  የቦንድድ ኤክስፖርት ማምረቻ መጋዘን ሥርዓት የተጠቃሚነት የምስክር ወረቀት ለማግኘት መሟላት ያለባቸው ቅድመ ሁኔታዎች፤
1) በዚህ መመሪያ አንቀጽ 9 የተጠቀሱት ሰዎች የቦንድድ ኤክስፖርት የማምረቻ መጋዘን ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከቻ ማቅረብ አለባቸው፣
2) በዚህ አንቀጽ ንዑስ አንቀጽ 1 መሠረት የሚቀርበው ማመልከቻ፤ 
ሀ) ከዚህ መመሪያ ጋር የተያያዘውን ቅጽ ሁለት (ሀ)፤ እና
ለ) ከዚህ መመሪያ ጋር የተያያዘውን ቅጽ ሁለት (ለ)፤
   መሠረት ሞልቶ በፊርማውና በድርጅቱ ማኅተም አረጋግጦ ማቅረብ ይኖርበታል፡፡ 
3) አመልካቹ የቦንድድ ኤክስፖርት የማምረቻ መጋዘን ሥርዓት ተጠቃሚ ለመሆን የሚያበቃው የማምረቻ መጋዘን ያለው ስለመሆኑ ከኢትዮጵያ ጉምሩክ ኮሚሽን ለሚኒስቴሩ የተጻፈ የማረጋገጫ ደብዳቤ፣
4) ለበጀት ዓመቱ የታደሰ ኢንቨስትመንት ፈቃድ ወይም የንግድ ፈቃድ እና
5) የድርጅቱ ሥራ አስኪያጅ ወይም ባለቤት ስድስት ወር ያላለፈው አንድ ጉርድ    ፎቶግራፍ፣
ማቅረብ ይኖርበታል፡፡

ክፍል ስድስት
የቦንድድ ግብዓት አቅርቦት መጋዘን ሥርዓት የተጠቃሚነት የምስክር ወረቀት ስለማግኘት

11.  የቦንድድ ግባዓት አቅርቦት መጋዘን ሥርዓት የተጠቃሚነት የምስክር ወረቀት ለማግኘት ማመልከት የሚችሉ ሰዎች፤
የቦንድድ ግብዓት አቅርቦት መጋዘን ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከቻ ማቅረብ የሚችሉት ሙሉ በሙሉ ለውጭ ገበያ ለሚቀርብ ምርት ከቀረጥ ነጻ ጥሬ ዕቃዎችን የሚያስገቡ አቅራቢዎች ብቻ ናቸው፡፡ 
 
12.  የቦንድድ ግባዓት አቅርቦት መጋዘን ሥርዓት የተጠቃሚነት የምስክር ወረቀት ለማግኘት መሟላት ያለባቸው ቅድመ ሁኔታዎች፤
1) በዚህ መመሪያ አንቀጽ 11 የተጠቀሱት ሰዎች የቦንድድ ኤክስፖርት የማምረቻ መጋዘን ሥርዓት የተጠቃሚነት የምስክር ወረቀት ለማግኘት ለሚኒስቴሩ ማመልከቻ ማቅረብ አለባቸው፣
2) በዚህ አንቀጽ ንዑስ አንቀጽ 1 መሠረት የሚቀርበው ማመልከቻ፤ 
ሀ) ከዚህ መመሪያ ጋር የተያያዘውን ቅጽ ሦስት (ሀ)፤ እና
ለ) ከዚህ መመሪያ ጋር የተያያዘውን ቅጽ ሦስት (ለ)፤
   መሠረት ሞልቶ በፊርማውና በድርጅቱ ማኅተም አረጋግጦ ማቅረብ ይኖርበታል፡፡ 
3) አመልካቹ የቦንድድ ግብዓት አቅርቦት መጋዘን ሥርዓት ተጠቃሚ ለመሆን የሚያበቃው መጋዘን ያለው ስለመሆኑ ከኢትዮጵያ ጉምሩክ ኮሚሽን ለሚኒስቴሩ የተጻፈ የማረጋገጫ ደብዳቤ፣
4) ለበጀት ዓመቱ የታደሰ ኢንቨስትመንት ፈቃድ ወይም የንግድ ፈቃድ እና
5) የድርጅቱ ሥራ አስኪያጅ ወይም ባለቤት ስድስት ወር ያላለፈው ሁለት ጉርድ    ፎቶግራፍ፣
ማቅረብ ይኖርበታል፡፡



ክፍል ሰባት
    ልዩ ልዩ ድንጋጌዎች
13. የምስክር ወረቀት ሰጪ አካል ኃላፊነት
  የምስክር ወረቀት ሰጪው አካል ለሰዎች የሚሰጠው የምስክር ወረቀት በዚህ መመሪያ መሠረት ስለመሰጠቱ የማረጋገጥ ኃላፊነት አለበት፡፡

14.  የምስክር ወረቀት ሰጪ አካል ተግባራት
1) ተጠቃሚዎች የምስክር ወረቀት እንዲሰጣቸው ጥያቄ ሲያቀርቡ በዚህ መመሪያ የተዘረዘሩ መስፈርቶች መሟላታቸውን በማረጋገጥ የምስክር ወረቀት ይሰጣል፣ ያድሳል፣ ያግዳል፣ ይሰርዛል፣
2) በዚህ መመሪያ አፈጻጸም ስላጋጠሙ ተግዳሮቶች፣ ስለመስፈርቶች ክለሳ እና ሌሎች መመሪያውን ለማሻሻል የሚረዱ ሐሳቦችን በማዳበር የውሳኔ ሐሳቡን ለሚኒስቴሩ ያቀርባል፣
3) ለዚህ መመሪያ አፈጻጸም የሚረዱ መረጃዎችን ሁሉ አደራጅቶ ይይዛል፣
4) የተሰጡ የምስክር ወረቀቶች በሚኒስቴሩ ድረ ገጽ እንዲጫን ያደርጋል፡፡

15. በተጠቃሚዎች የቀረቡ የሰነድ መረጃዎች ትክክለኛነትን ስለማረጋገጥ
1) የምስክር ወረቀት ሰጪው አካል ተጠቃሚዎች የምስክር ወረቀት ለማግኘት ያቀረቡትን መረጃዎች ትክክለኛነት እራሱ ወይም በሚመለከተው አካል እንዲረጋገጥ ማድረግ ይችላል፣
2) ተጠቃሚው ባቀረበው መረጃ ከተስተናገደ በኋላ አቅርቦ የነበረው መረጃ ሐሰተኛ ሆኖ ከተገኘ በተጠቃሚው ላይ አስፈላጊው ሕጋዊ እርምጃ ሊወስድ እና/ወይም እንዲወሰድ ማድረግ አለበት፡፡ 
16. የምስክር ወረቀት ስለመስጠት
1)  የምስክር ወረቀት ሰጪው አካል ማመልከቻ ሲቀርብለት በዚህ መመሪያ የተመለከቱት መስፈርቶች መሟላታቸውን ካረጋገጠ በኋላ ተገቢውን የአገልግሎት ክፍያ በማስከፈል ከዚህ መመሪያ ጋር በተያያዘው ቅጽ (የሰርተፊኬቱ ፎርማት) መሠረት ለተጠቃሚው የምስክር ወረቀት ይሰጠዋል፣
2) ተጠቃሚው ያቀረበው ማመልከቻና ሰነዶች በዚህ በመመሪያ መሠረት ተሟልቶ ባለመቅረቡ ወይም የተሳሳተ ወይም ሐሰተኛ በመሆኑ የተነሳ ተቀባይነት የሌለው መሆኑን የምስክር ወረቀት ሰጪው አካል ሲያረጋግጥ ያልተቀበለበትን ምክንያት ለተጠቃሚው በጽሑፍ ማሳወቅ ይኖርበታል፡፡
3) የምስክር ወረቀቱ፤
ሀ) የምስክር ወረቀቱ ባለቤት ድርጅት ሥም፣   
ሐ) የምስክር ወረቀቱ የተሰጠበትን ቀን፣ 
መ) የምስክር ወረቀቱን ያረጋገጠው የምስክር ወረቀት ሰጪው አካል ኃላፊ ሥምና ፊርማ፣ 
ሠ) የምስክር ወረቀቱ የሚታደስበት ጊዜ እና
ረ) ሌሎች አስፈላጊ መረጃዎችን 
 የያዘ መሆን አለበት፡፡

17. የአገልግሎት ክፍያ
ማንኛውም ተጠቃሚ የምስክር ወረቀት ለማግኘት ወይም ለማሳደስ ለሚያገኘው አገልግሎት በሚወጣ  የአገልግሎት ክፍያ መሠረት እንዲከፍል ይደረጋል፡፡

18. ቅሬታ ስለማቅረብ
1)  በዚህ መመሪያ በሚሸፈን በማናቸውም ጉዳይ ቅሬታ ያለው ተጠቃሚ ወይም ጉዳዩ የሚመለከተው ሦስተኛ ወገን ቅሬታ የሚያቀርብበት ጉዳይ ውሳኔ ባገኘ በ10 ቀናት ውስጥ ለምስክር ወረቀት ሰጪው አካል የቅሬታ አቤቱታ ማቅረብ ይችላል፣
2) የምስክር ወረቀት ሰጪው አካል የቀረበውን አቤቱታ ሰምቶ በ30 ቀናት ውስጥ ውሳኔውን ለተጠቃሚው በጽሁፍ ማሳወቅ አለበት፡፡ ሆኖም በተጠቀሱት ቀናት ውስጥ የምስክር ወረቀት ሰጪው አካል ውሳኔውን ያላሳወቀው እንደሆነ ቅሬታ አቅራቢው ለሚኒስቴሩ የበላይ አመራር አቤቱታውን ማቅረብ ይችላል፡፡ የበላይ አመራሩ በ30 ቀናት ውስጥ ውሳኔ ካልሰጠው ቅሬታ አቅራቢው ሥልጣን ላለው ፍርድ ቤት አቤቱታውን ማቅረብ ይችላል፣
3) በዚህ አንቀጽ ንዑስ አንቀጽ 2 መሠረት የበላይ አመራሩ በሰጠው ውሳኔ ላይ በሕግ ጉዳይ ረገድ ቅሬታ ያለው ማንኛውም ሰው ቅሬታ ያቀረበበት ጉዳይ ውሳኔ በተሰጠ በ30 ቀናት ውስጥ ሥልጣን ላለው ፍርድ ቤት ይግባኝ ማቅረብ ይችላል፡፡

19. የምስክር ወረቀት ስለማደስ
1) ማንኛውም የተጠቃሚነት የምስክር ወረቀት የአገልግሎት ማብቂያ ቀን በኋላ ካልታደሰ ለተጠቃሚነት አያገለግልም፣
2) የምስክር ወረቀቱ ባለቤት የምስክር ወረቀቱ የአገልግሎት የጊዜ ከማብቃቱ ከአንድ ወር በፊት የእድሳት ማመልከቻውን ማቅረብ አለበት፣
3) የተጠቃሚነት የምስክር ወቀረትን ለማሳደስ ተጠቃሚዎች መሟላት ያለባቸው መስፈርቶች፤
ሀ) ለበጀት ዓመቱ የታደሰ ኢንቨስትመንት ፈቃድ ወይም የንግድ ፈቃድ፣
ለ) በቀዳሚው ዓመት በምሰክር ወረቀት ተጠቅሞ ባስገባው ጥሬ ዕቃዎች  በትክክል ሥራ ላይ የዋሉ ስለመሆናቸው ወይም በመጋዘን የሚገኙ ስለመሆኑ ከኢትዮጵያ ጉምሩክ ኮሚሽን ለሚኒስቴሩ የተጻፈ የማረጋገጫ ደብዳቤ
    ማቅረብ አለባቸው፡፡

20. የምስክር ወረቀት ስለሚታገድበት ሁኔታ
ጉዳዩ በሚመለከተው ሦስተኛ ወገን አመልካችነት ወይም በሚኒስቴሩ ወይም በምስክር ወረቀት ሰጪው አካል አነሳሽነት የምስክር ወረቀት ያለአግባብ ስለመሰጠቱ ሲደረስበትና የምስክር ወረቀቱ ካልታገደ በቀር ጉዳት የሚያደርስ መሆኑን ሲረጋገጥ በሚኒስቴሩ ወይም በምስክር ወረቀት ሰጪው አካል በምስክር ወረቀቱ ላይ ጊዜያዊ የእግድ ትዕዛዝ ሊያስተላለፍ ይችላል፡፡ 

21. የምስክር ወረቀት ስለሚሰረዝበትና በድጋሚ ስለሚወሰድበት ሁኔታ
1)  የምስክር ወረቀት ሰጪው አካል ከዚህ በታች በተመለከቱት ምክንያቶች በአንዱ የምስክር ወረቀት ሊሰርዝ ይችላል፤
ሀ) አንድ ድርጅት የምስክር ወረቀት የወሰደበትን ሥራ የተወ እንደሆነ የጉምሩክ ኮሚሽን ክሊራንስ ሲያቀርብ፣
ለ) የምስክር ወረቀት የወሰደው ድርጅት የምስክር ወረቀቱ እንዲሰረዝለት ሲጠይቅ የጉምሩክ ኮሚሽን ክሊራንስ ሲያቀርብ፣ 
ሐ) ድርጅቱ የምስክር ወረቀት የወሰደው ሀሰተኛ መረጃ ወይም ሰነድ አቅርቦ ከሆነ፣
መ) ባለሙያው ወይም ተቋሙ የወሰደው የምስክር ወረቀት ካላሳደሰ፣
ሠ) የምስክር ወረቀቱ የተሰጠው ድርጅት የመመሪያውን መስፈርቶች ሳያሟላ ሲቀር ፤
             እንዲሰረዝ ይደረጋል፡፡  
2)  የምስክር ወረቀት ሰጪው አካል በዚህ አንቀጽ ንዑስ አንቀጽ1 መሠረት የምስክር ወረቀቱን ከመሰረዙ በፊት ድርጅቱ የመቃወሚያ ሐሳብ ካለው እንዲያቀርብ ባስመዘገበው አድራሻው በደብዳቤ ማሳወቅ አለበት፣
3)  ድርጅቱ ደብዳቤው በደረሰው በ30 ቀናት ውስጥ የመቃወሚያ ሀሳብ ካላቀረበ ወይም ያቀረበው የመቃወሚያ ሀሳብ የሕግ መሠረት የሌለው ከሆነ ወይም ባስመዘገበው አድራሻ ሊገኝ ካልቻለ የምስክር ወረቀቱ ይሰረዛል፡፡


ክፍል አራት
ልዩ ልዩ ድንጋጌዎች

22. መሸጋገሪያ ድንጋጌ
የወጪ ንግድ የቀረጥ ማበረታቻ ሥርዓትን ለማስፈጸም የወጣ መመሪያ ቁጥር 542/2013 የተጀመሩ ጉዳዩች በዚሁ መመሪያ ቁጥር 542/2013 መሠረት እንዲጠናቀቁ መደረግ አለበት፡፡
23. የተሻሩ መመሪያዎች 
1) የወጪ ንግድ የቀረጥ ማበረታቻ ሥርዓትን ለማስፈጸም የወጣ መመሪያ ቁጥር 542/2013 በዚህ መመሪያ ተሽሯል፡፡
2)  ሌሎች ከዚህ መመሪያ ጋር የሚቃረኑ መመሪያዎች ካሉ በዚህ መመሪያ ተሽረዋል፡፡
24. መመሪያውን ስለማሻሻል
ይህ መመሪያ እንደ አስፈላጊነቱ በሚኒስቴሩ ሊሻሻል ይችላል፡፡

25.  መመሪያው የሚጸናበት ጊዜ
ይህ መመሪያ ከ - - - - - ቀን 2016 ዓ.ም ጀምሮ የፀና ይሆናል፡፡

አዲስ አበባ ----- ቀን 2016 ዓ.ም
     መላኩ አለበል
የኢንዱስትሪ ሚኒስትር

